
	వ.	
అప్పట్టణంబు ప్రవేశించి యం దొకరాత్రి వసియించి మఱునాఁడు ప్రభాతసమ

యంబున లేచి.

నారదుం డొకకొలనియందు మునింగి స్త్రీయగుట

	క.	
బృందారకముని సంధ్యా, వందన మొనరింపఁ గోరి వరజలములకై

యందందు వెదకుచుండెన్, మందానందమున నంత మహిమ దలిర్పన్.

	తే.	
అతనిగర్వం బడంగింప నాత్మఁ దలఁచి, యచట నద్భుతచేష్టితుం డైనహరి మ

నోహరంబుగ నొక్క పెన్గొలను సరగఁ, గల్పితము చేసె నాశ్చర్యకరము గాఁగ.

	వ.	
అది యమందపిచుమందమందారకుందచందనపాలరసాలహింతాలతమాలమాలతీ

పనసఘనసారకదళీకదంబజంబుజంబీరపున్నాగనాగరంగాశ్వత్థామలకప్రము

ఖానేకానోకహాకీర్ణతటతలవనాంతరాళసమర్హవిపులఫలకిసలయాహారలీలా

విహరమాణహారిహారీతకీరశారిపారావృతపరభృతప్రభృతివివిధగరుద్రథరాజరాజి

కూజితభాజితంబును, మందానిలసముద్ధూతవీచికాబిందుసందోహసమాకీర్ణం

బును, బ్రఫుల్లహల్లకేందీవరకుముదకువలయవిమలకమలాస్తోకమరందపానానంది

తేందిందిరబృందమందమధురఝంకారనినాదమేదురంబును, హంసకారండవక్రౌంచ

బకచక్రవాకాదికోజ్జ్వలవిహంగరాజివిరాజితంబును, బ్రాసూనరేణుసంపర్కారు

ణాంభఃపూరసుశీతలంబును, నిరంతరదివ్యసుగంధబంధురంబును, మత్స్యకచ్ఛపశిలీ

ఢులీకుళీరముఖాశేషాంభశ్చరకులసంకులంబును, బాంథలోకశ్రమాపనోదకవిమలో

దకపూరితంబును, సకలజనమనోహరంబును నగునక్కాసారంబు గనుంగొని నార

దుం డత్యంతాద్భుతస్వాంతుం డగుచుఁ దత్తీరంబున వీణాకమండలువులు పెట్టి జలా

వగాహనార్థం బక్కొలంకు సొచ్చి మునుంగుచుం దేలుచుఁ గొంతతడవు విహరించి యంత.

	సీ.	
కొదమతుమ్మెదదిమ్ము నదలించుపెన్నెఱుల్, కెందమ్మివిరుల నేల్ కేలుగవయు

జక్కవకవ నుల్లసములాడుచనుగుబ్బ, లలఁతిచీమలబారుఁ గలఁచునారుఁ

బున్నమరేఱేని నెన్నుముద్దుమొగంబుఁ, బగడాల నళికించు తొగరుమోవి

కలువఱేకులసౌరు గెలుచువాల్గన్నులుఁ, బొన్నక్రొన్ననఁ గేరు పొక్కిలియును



	 







	తే.	
జికిలిక్రొమ్మించుటద్దంబుఁ జిన్నవుచ్చు, తళుకుఁజెక్కులు మొల్లమొగ్గలహొరంగుఁ

దెగడు పలుచాల్పుఁ దిన్నెల నగుపిఱుఁదులుఁ, గలిగి యబ్రంపునెఱరాచకలికి యయ్యె.

	తే.	
ఏమి సెప్పుదు నహహ లక్ష్మీశుమహిమ, యెఱిఁగి వాక్రువ్వ జగముల నెవ్వఁ డోపు

నబ్రముగ నారదున కప్పు డాఁడురూపు, వచ్చె నద్దేవవిభుప్రభావంబువలన.

		 ఈ పేజీలో చివరి మార్పు 27 నవంబరు 2022న 18:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

